
Hoofstuk 

1

Sy knyp haar oë toe teen die skerp lug wat deur die grys 
wolkeskakerings bo haar breek. Alles ruik na osoon, elek-
tries gelaai. Dit irriteer haar neus en keel en haar oë vlieg 
weer oop.

Haar elmboog sak diep in die dik laag sagte sneeu weg 
toe sy daarop leun en orent beur. Stukkies ys spat van haar 
af. ’n Laag yskristalle kleef aan haar geswelde lippe en 
haar asem word ’n wasemwolk wat verdamp.

Deur skrefiesoë neem sy die sneeulandskap om haar 
waar. Hier agter haar staan ’n digte ry wit gedoste denne-
bome met swart stamme teen die horison. Die begin van 
’n baie groot woud.

Met stokstywe vingers vee sy nat stringe hare uit haar 
gesig. Die dik mus op haar kop en haar parka help nie, sy is 
deurtrek van die koue. Haar tande kletter op mekaar. Haar 
tone in die vreemde stewels voel soos blokke ys en kan nie 
roer nie.

Sy snuif weer liggies. Deur die fyn sproeidruppeltjies 
van ’n misvlaag wat die woud al hoe meer in ’n geheimsin-
nige waas hul, onderskei sy nou ’n ander enigmatiese geur 
wat na haar toe aansweef.

Sy wil omrol en op haar knieë kom om op te staan, 
maar ’n pyn skiet agter deur haar bobeen en haar arms is 
te lam om te keer. Sy val gesig eerste in die sneeu. Haar 
kopvel trek saam van die koue; haar hele brein voel gevries.

Dis onmoontlik om te onthou wat gebeur het, hoe sy 
hier beland het. Al wat sy onthou, is ’n vuurbal wat haar 
soos ’n ster met bonatuurlike krag getref en tot hier, in ’n 
ander dimensie – so voel dit – geslinger het.

Sy probeer weer desperaat haar vingers in die leer-
handskoene beweeg om die bloedsomloop te sirkuleer, 
maar elke greintjie weefsel in haar voel leweloos. Sy is be-
sig om dood te vries.

Iewers in die verte roep ’n stem. “Hei! Daar lê iemand 
in die sneeu!”

Die opgewonde stem kom vinnig nader en dwing haar 
as’t ware om haar teenwoordigheid van gees te behou. 
Deur die suising in haar kop hoor sy skuifelgeluide hier 
by haar in die sneeu. Sy probeer haar oë oopmaak, maar 
haar ooglede klou asof vasgevries aan mekaar.

“Gelukkig het ons nou hier verby gekom. Kyk hoe 
vinnig is die mis op pad,” sê die jong manstem weer. “’n 
Paar minute later en ons sou haar nie gesien het nie.”

Twee sterk hande rol haar op haar sy. Growwerige vin-
gerpunte fladder rakelings oor haar voorkop toe hy die 
hare uit haar gesig vee. Dit voel warm in haar nek waar sy 
vingers tot stilstand kom.

“Haar pols is baie flou. Gou, help my haar op die slee 
kry.”

Twee mense tel haar op, een aan die voete en een onder 
die skouers, en dra haar ’n paar treë. Haar lyf voel stokstyf, 
tog vou sy soos ’n lappop vooroor op ’n harde bankie.

“Ek sal hier by haar sit en haar vashou dat sy nie afval 
nie. Vat jy die leisels.”

Dis weer dieselfde ou wat praat.
’n Ander sagter stem, dié van ’n meisie, antwoord daar-

op, maar sy kan nie uitmaak wat sy sê nie, haar kop wil nie 
behoorlik saamwerk nie.

Iemand skuif by haar op die bankie in. Dis die ou; sy 
voel dit aan sy harde borskas waarteen sy leun en sy growwe 
hande wat hy versigtig onder haar kop en nek invou sodat dit 
gestut is. Sy ruik sterk geure van dennehout en rendiere aan 
die jas wat hy oor haar gooi. En daardie ander, enigmatiese 
geur waarvan sy netnou ook bewus geraak het.

’n Houtagtige en soeterige misterie wat bekoorlik maar 
ook waarskuwend om hom hang. ’n Majesteit wat soos 
vuurwerk en vreugdevure haar met vreemde verwondering, 
maar ook versigtigheid vul.

Sy probeer orent beur, weer haar oë oopdwing, maar sy 
voel steeds te swak en dryf weg in ’n beswyming toe die 
slee oor die sneeu begin beweeg.

Haar asem brand weer in haar longe, haar bene 
knak, maar sy hou aan hardloop. Duik blindelings tus-
sen vlymskerp takke deur, tuimel holderstebolder teen ’n 
gevriesde skuinste af, gly oor ’n gladde laag ys. Vlug kruis 
en dwars verder tussen boomstamme deur.

Die pyn raak ondraaglik, haar been sleep soos ’n dooie 
gewig saam met die res van haar lyf, snikke stol in haar 
keel en trane vries teen haar wange van die ysige koue, 
maar sy hou aan.

Daar voor blink ’n lig, ’n ster! As sy dit net kan haal!
Dit tref haar soos ’n weerligstraal. Vuur skiet deur haar 

kop, sidder deur haar hele lyf. Sy slaan weer neer, rol om 
en om, skuur onder bevrore takke deur wat hard teen haar 
lyf slaan, en die wêreld om haar raak swart.

Sy ruk uit haar beswyming wakker toe die ou haar 
hierdie keer in sy arms optel en met haar by ’n deuropening 
instap. Die wind is skielik weg, die lug om hulle warmer; 
sy ruik brandende hout en hoor dit knetter. Sy is êrens in 
die veiligheid van ’n huis.

Maar dis die woudgeure aan hierdie ou wat haar kal-
meer.

Hy lê haar op ’n bed neer, trek haar stewels en parka 
uit en vou haar toe onder ’n paar wolkomberse. Sy warm 
vingerpunte toe hy weer die hare uit haar gesig vee, stuur 
’n tinteling deur haar en eindelik kry sy haar oë oop.

Sy sien net ’n troebel beeld van hom. Haar oë begin 
dadelik traan, nog van die koue, of dalk van die skielike 
hittegloed van die kaggelvuur. Dalk huil sy van onbeskryf-
like verligting dat sy uit die gevaar is waarin sy daar buite 
was.

Hy het krullerige blonde hare. Sy gesig is na haar toe 
gedraai.

“Hei, jy het bygekom!” Hy klink baie opgewonde.
“Waar is ek?” vra sy, haar stem so flou soos sy voel.
“Jy is hier by ons in ons huis, in Menetetty.”
“Menetetty?”
Sy knyp haar oë weer toe. Sy kan nie onthou dat sy al 

van so ’n plek gehoor het nie.
“’n Dorpie hier in Lapland ...?” probeer hy.
Sy skud haar kop floutjies.
“Die noorde van Finland. Ons het jou in die sneeu 

naby die Iselande-woud gekry. Jy het seker verdwaal?”
Sy kan niks onthou nie. Sy bly met haar oë toe lê; al 

wat sy voor haar sien, is ’n leë stikdonkerte.

“Voel jy enige pyn êrens?” Hy klink bekommerd toe hy 
by haar op die bed kom sit en weer haar pols neem.

Haar been voel seer toe sy dit beweeg.
“My been, agter ... bo ...” Sy verstaan nog heeltyd wat 

hy sê. Sy weet nie hoe sy dit weet nie, maar sy is seker dis 
Fins wat syself ook praat asof sy wel deel van hierdie wêreld 
is. Maar sy is nog verkluim; haar kake klap rukkerig op 
mekaar en sy sukkel om haar woorde behoorlik te vorm.

Hy kyk af na haar bene onder die komberse. “Ons sal 
jou later dokter toe neem vir ’n deeglike ondersoek om 
seker te maak jy is heeltemal oukei.”

“Dankie,” prewel sy.
“Ek is Ravka Svenson.”
Sy maak haar mond oop om te sê wie sy is, maar sy kan 

ook nie haar naam onthou nie.
“Ek is ... Mysti,” sê sy op die ingewing van die oomblik. 

Haar stem tril van onsekerheid.
“Mysti,” sê hy peinsend, “dis lekker om jou te ontmoet. 

En ek is verlig dat ek jou betyds uit daardie sneeustorm 
kon red.”

Sy beur regop teen die kussings. Ten spyte van die 
warmte en beskerming van die komberse voel sy skielik 
vasgekeer.

“Lê gerus eers nog ’n bietjie,” sê Ravka. “Jy het die 
uiterste koue daar buite trotseer en is seker uitgeput. Jy is 
dalk ’n bietjie gedehidreer ook. Ek bring nou vir jou iets 
om te drink.”

Die vreesaanjaende gevoel wat haar vir ’n oomblik 
oorweldig het, is weg. Sy lê terug teen die kussings en 
maak haar oë toe. Laat haar seer lyf rus en die warmte van 
die komberse opslurp.

Ravka stap uit en trek die deur toe.

Mysti hoor tog ’n sagte dreuning van stemme en ander 
klanke in ’n ander deel van die huis. Wie is hierdie Ravka 
Svenson wat haar uit die sneeu gaan red het? Hy ken haar 
skynbaar nie. Sy lê met toe oë en konsentreer hard, maar 
geen antwoord kom na haar toe nie.

Sy pluk die mus van haar kop af, voel met stokkerige 
vingers oral oor haar kop. Daar is nêrens ’n stukkende plek 
of enige swelsel nie. Sy beweeg haar been en voel ’n seer 
plek agter net onder haar boud. Waar het sy dit opgedoen? 
Waarvoor het sy weggehardloop in daardie woud? Wat 
was daardie ster wat haar so hard getref het?

Haar oë vlieg oop en sy tuur soekend deur die reuse-
venster wat van die dak tot die vloer strek, maar alles buite 
is toe onder die sneeu en in mis gehul, en sy word niks wys 
uit die vaal prentjie nie.

Sy kyk om haar rond. ’n Koperlampskerm hang aan die 
dak, die muurpanele is met rooskleurige plakpapier bedek 
en op die houtvloer lê ’n geweefde, dik wolmat. Wolkom-
berse en sagte, bonkige kussings is op die bed gestapel. Voor 
die groot venster hang fyn, deursigtige kantgordyne. ’n Lig 
skitter oor die spieëlkas waar roombotteltjies, kamme en 
haarlinte in ’n glaspotjie staan. ’n Kaggel brand teen die 
muur aan die oorkant. Die parka met sy unieke goudpienk 
kleur wat sy aangehad het, hang oor ’n stoel se leuning naby 
die kaggel en die stewels staan langsaan.

Waar kom daardie parka en stewels vandaan? Sy het dit 
nog nooit tevore gesien nie. ’n Klop aan die deur versteur 
haar gedagtes terwyl sy nog probeer onthou.

